
PARTE SECONDA










1

A notizia, che o Paddre o s'ëa degnôu

De passâghe a demôa d'ûn pappagallo,

E che inoltre o l'aveîva dimostrôu

O piaxeì de poeì fâghene ûn regallo,

Da-e Sorelle a l[']è stæta riçevûa

C'ûn piaxeì de dubbiscima natûa.


2

Perchè l'animo ûmano o l[']é coscì,

Che ûnn-a cösa o-a vorriæ ciû a gh[']é proibïa,

Ma ûnn-a votta concessa o-a lascia lì,

E o ghe perde ipso facto o gimichïa,

E o no-a vœû manco quæxi ciû piggiâ,

Solo percöse a no gh'è ciû negâ.


3

Cos[c]ì lö quando aveivan dûbitôu

D'avei veûggia d'ûn frûto ch'ëa proibïo,

Ûn öxello pe tûtte o sæ bastôu,

Anche che o fosse ûn oxellin da nïo,

Aoa poi che o Canonego o ghe-o dava,

Trovavan che ûn öxello o no bastava.

